
Abhayasam Stava

అభయసంస్తవః

యస్మాన్మయి దయాళుస్త్వమాభిముఖ్యం పురాఽకరోః ।
తస్మాత్కదాఽపి కుత్రాపి  కుతోఽపి న భయం మమ ॥ ౧॥
త్వద్దయార్ద్రదృశా   దృష్టా బ్రహ్మాద్యా  లోకపాలతామ్ ।
అగమన్నిగమోద్ధర్తః   క్వ దైన్యం  క్వ చ తే దయా ॥౨॥
యం పాసి త్వం కిమ్పురుషే సోఽత్ర సాక్షీ కపీశ్వరః ।
తథా విభీషణః సాక్షీ దివి సాక్షీ ధ్రువో  ధ్రువః  ॥ ౩॥
భువోఽధస్తాద్బలిః సాక్షీ యద్ద్వార్యద్యాపి  వర్తసే ।
ధరా చ సాక్షిణీయా ప్రాగ్వరాహవపుషోద్ధృతా   ॥ ౪॥
వేదశ్చ సాక్షీ యద్గ్రన్థం   బిభర్షి కరపఙ్కజే ।
గిరిశ్చ మన్దరః  సాక్షీ దేవాశ్చాధ్వని చూర్ణితాః  ॥ ౫॥
భవః సాక్షీ భస్మదైత్యభస్మీకరణవిక్రమ   ।
దక్షస్సాక్షీ రక్షితో యస్త్వయా దేవర్షిసంసది  ॥౬॥
ద్రౌపదీ  చ తథా సాక్షిణ్యక్షయామ్బరదాయక ।
సౌభద్రస్య  సుతః సాక్షీ యం ద్రౌణ్యస్త్రాదజీవయః   ॥ ౭॥
సుధాదృష్టిమృతాశేషస్వసైన్యోజ్జీవనైకద     ।
కపిసేనా సాక్షిణీ సా ప్రహ్లాదాజామిళావపి   ॥౮॥
భూయోభూయః సాహచర్యాద్వయాప్తిర్నిర్ణీయతే  కిల ।
అతస్త్వం నియమేనాసి భక్తానాం భయభఞ్జనః  ॥౯॥
అకుతశ్చిద్భ్యం ప్రాహ  యతస్తే పాదసేవనమ్ ।
స్మృతిర్భాగవతాఖ్యా తద్వ్యాప్తిరాప్తోక్తితోఽప్యభూత్  ॥ ౧౦॥
దశదిక్షు గతాఽసద్భ్యః సతాం భయజిహీర్షయా  ।
దశశ్లోక్యా  వాదిరాజశ్చకారాభయసంస్తవమ్ ॥ ౧౧॥
ఇతి శ్రీమద్వాదిరాజపూజ్యచరణవిరచితః  అభయసంస్తవః సమ్పూర్ణః  ।

1



అభయసంస్తవః

భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

